
ВОВЕД

I.Оцена на состојбите во процесот на денационализација на имотите и причини за донесување на законот


Како резултат на продолжениот рок за доставување на барања за денационализација до крајот на 2007 година, се зголеми и бројот на предмети за денационализација, а со тоа и изготвувањето на нови решенија за обештетување на подносителите на барањата за денационализација. Со издавањето на осмата емисија на обврзници за денационализација беа опфатени сите правосилни решенија за денационализација заклучно со 31.12.2008 година. Имајќи го во предвид фактот дека во текот на 2009 година се донесени нови решенија за денационализација,  и други нови решенија ќе бидат изготвени до крајот на 2009 и во текот на 2010 година, како и заради тоа што по првостепените решенија за денационализација во тек се второстепени управни постапки и постапки пред управен суд, потребно е зголемување на бројот на емисиите на обврзници за денационализација од осум на десет емисии. 

II. Цели, начела и основни решенија на предлогот на закон


Донесувањето на Законот за изменување на Законот за издавање на обврзници на Република Македонија за денационализација е со цел зголемување на бројот на емисии на обврзници за денационализација од осум на десет, како би можело да се одговори на веќе доставените барања за денационализација до Министерството за финансии, по однос на кои се донесени решенија или кои се во постапка на одлучување, а за кои е потребно дополнително издавање на обврзници.


Законот за изменување чие донесување се предлага се заснова врз истите начела на кои се засновало донесувањето на основниот закон.



Основно решение што се предлага со законот е зголемување на бројот на емисии на обврзници за денационализација од осум на десет.

III.Оцена на финансиските последици од предлогот на закон врз Буџетот и другите јавни финансиски средства 

За спроведување на Законот што се предлага, потребни се финансиски средства кои годишно ќе се обезбедуваат во Буџетот на Република Македонија.

IV.Процена на финансиските средства потребни за спроведување на законот и начинот на нивното обезбедување, како и податоци за тоа дали спроведувањето на законот повлекува материјални обврски за одделни субјекти


Со двете дополнителни емисии е предвидено да се издадат обврзници во приближен износ од 1.867.947.653,00 денари(30.622.092,67 евра) за 2009 година и 1.576.365.301,00 денари(25.842.054,11 евра) за 2010 година или вкупно за двете емисии 3.444.314.954,00 денари(56.464.179,57 евра).

ПРЕДЛОГ НА ЗАКОН 

за изменување на Законот за издавање на обврзници 

на Република Македонија за денационализација

Член 1


Во Законот за издавање на обврзници на Република Македонија за денационализација ("Службен весник на Република Македонија" бр.37/02, 89/08) во членот 2 став 2, зборот "осум" се заменува со зборот "десет".

Член 2


Овој закон влегува во сила осмиот ден од денот на објавувањето во "Службен весник на Република Македонија".

Образложение на Предлог законот за изменување на Законот за издавање на обврзници на Република Македонија за денационализација

I. Објаснување на содржината на одредбите од Предлогот на законот



Со Законот за издавање на обврзници на Република Македонија за денационализација(Сл.весник на РМ бр.37/02 и 89/08) се уредува начинот и постапката на издавање на обврзници за денационализација, кои се даваат како надомест за имотот одземен во корист на државата врз основа на прописите со кои е вршено општо одземање и ограничување на сопственоста, врз основа на прописите за одземање на имот заради остварување на општокорисни цели, како и имот експроприран заради остварување на општокорисни цели, односно општ интерес, ако не се исполнети условите за враќање на имотот според одредбите за експропријација и одземање без правна основа. 


Согласно Законот, Република Македонија издава обврзници за намирување на обврските по основа на надоместот кој во постапката за денационализација се дава во вид на обврзници. Во Законот е утврдено дека Република Македонија во наредните осум години ќе врши еднаш годишно по една емисија на обврзници за денационализација. Со оглед на тоа што секоја година ќе се врши емисија на обврзниците за денационализација, во законот се дава овластување на Владата на Република Македонија годишно со одлука да го утврдува износот на обврзниците што ќе се издаваат.


Обврзниците за денационализација се издаваат со рок на достасување од 10 години и со каматна стапка од 2% годишно. Исплатата на обврзниците се врши еднаш годишно на 1 јуни секоја година.


Започнувајќи од 2002 година до сега Република Македонија изврши осум емисии на обврзници за денационализација. Со првата емисија се издадоа обврзници во износ од 2,5 милиони ЕВРА, со втората емисија се издадоа обврзници во износ од 39,5 милиони ЕВРА, со третата емисија се издадоа обврзници во износ од 47 милиони ЕВРА, со четвртата емисија обврзници во висина од 58 милиони ЕВРА, со петтата емисија се издадоа обврзници во износ од 34 милиони ЕВРА, со шестата емисија се издадоа обврзници во висина од 18 милиони ЕВРА, со седмата емисија се издадоа  обврзници во висина од 30 милиони ЕВРА и со осмата емисија обврзници во висина од 23 милиони ЕВРА или досега за денационализација се издадоа обврзници во вкупен износ од 252 милиони евра.


Според податоците со кои располага Министерството за финансии, од јуни 2000 година до крајот на декември 2007 година (во законскиот рок за поднесување  на барања за денационализација) вкупно се поднесени 30.744 барања. Од септември 2000 година до 30 септември 2009 година бројот на решени барања изнесува 30.098, така што за решавање по прв пат остануваат помалку од 700 предмети(646). Околу три четвртини од донесените решенија се правосилни, а другите се во жалбена постапка и по тужба пред Управниот суд. Од уважените барања над 50% се решени со враќање на имотот што бил одземен, околу 30% се решени со определување на надомест во вид на обврзници и околу 20% се со надомест на друг вид имот од ист вид.


Имајќи го во предвид фактот дека во текот на 2009 година се донесени нови решенија за денационализација, и други нови решенија ќе бидат изготвени до крајот на 2009 и во текот на 2010 година, како и заради тоа што по првостепените решенија за денационализација во тек се второстепени управни постапки и постапки пред управен суд, потребно е зголемување на бројот на емисиите на обврзници за денационализација од осум на десет емисии. 


Се оценува дека двете дополнителни емисии ќе бидат доволни за завршување на процесот за денационализација.

II.Mеѓусебна поврзаност на решенијата содржани во предложените одредби 


Одредбата која се предлага во Предлог на законот е во меѓусебна поврзаност со одредбите од основниот закон.

III.Последици што ќе произлезат од предложените решенија 


Како резултат на дополнителните две емисии кои се предлагаат со предлог законот ќе се овозможи дополнително издавање на обврзници по основ на веќе доставени барања за денационализација за кои има донесено решение или кои се во постапка на одлучување, со цел завршување на процесот на денационализација.

Извод одредба од Законот за издавање на обврзници на Република Македонија за денационализација која се изменува 

Член 2


Република Македонија издава обврзници за намирување на обврските по основа на надоместот кој во постапката за денационализација се дава во вид на обврзници (во натамошниот текст: обврзници за денационализација).


Република Македонија во наредните осум години ќе врши еднаш годишно по една емисија на обврзници за денационализација.


Владата на Република Македонија, со одлука годишно го утврдува износот на обврзниците за денационализација кои се издаваат.


Годишниот износ на обврзниците за денационализација кои ќе се издаваат ќе зависи од висината на надоместокот утврден со конечни решенија во постапката за денационализација.

